
Қазақстан егемен ел атанып, нарықтық қатынастарға көшкен соң қой 
шаруашылығында қалыптасқан шаруашылық жүйесіне өзгерістер енгізу 
қажеттілігі туындады. Өйткені, биязы жүн мен қаракөл елтірісіне деген 
сұраныс азайып, нарықта баға төмендеді. Оған мақта шаруашылығы мен 
жасанды талшықтардан жасалған өнімдердің көптеп шығарылуы және 
олардың бағасы төмен болуы да әсерін тигізді. Сондықтан осындай жағдайда 
дәстүрлі қой шаруашылығы жүйесіне тың ұсыныстар, әдіс-тәсілдер енгізу 
қажет болды.  

Осы жағдайларды ескере отырып, Оңтүстік Қазақстан облысында қой 
шаруашылығы саласында биязы жүнді қой шаруашылығынан етті-жүнді 
бағытқа бейімделуге бетбұрыс басталды. Атап айтқанда облыстағы қой 
шаруашылығы үшін жаңа бағыт - етті-майлы қылшық жүнді қойларды өсіру 
қолға алынды. Бұрынғы аудандастыру жоспарына бұл бағыттағы қой 
тұқымдарын өсіру кірмеген еді. Қазақтың құйрықты қылшық жүнді 
қойларын бұл өңірде негізінен жеке меншік үй шаруашылықтары ғана 
өсіретін. Сонымен бұл бағыттағы жұмыстар Ордабасы және Отырар 
аудандарында қарқынды жүргізілді. Бұл тұрғыда «Оңтүстік-батыс мал және 
өсімдік шаруашылығы ғылыми-зерттеу институты» ғалымдарының 
жұмыстарын атап өткен орынды. Ол үшін базалық шаруашылықтарда 
жергілікті құйрықты қылшық жүнді қой тұқымына тірі салмағы, дене бітімі 
мен сырт пішіні және жүн өнімділігі бойынша қатаң сұрыптау жүргізіліп, 
іріктелініп алынған саулықтар еділбай және гиссар тұқымдарының 
қошқарларымен будандастырылды.  

2011 жылы апробациядан өткен жаңа Ордабасы тұқымының өнімділігі 
қазақтың құйрықты қылшық жүнді қой тұқымы стандартынан 10-18 % артық. 
Қазақстанның Оңтүстік-Батыс өңірінің таулы және шөлейт табиғи-климаттық 
жағдайына жақсы бейімделген, салмағы жоғары, дөңгеленген кұйрығы 
тартылыңқы, кең және терең кеуделі, тез жетілгіш қасиеттермен 
ерекшеленеді.  



Қозыларының жынысына байланысты туған кезіндегі тірілей салмағы - 
4,8-5,5 кг., 4 айлығында - 36,2-42,8 кг., 15 айлығында - 55,4-72,7 кг 
аралығында. Жылына бір рет қырқылады. Төлдегіштігі 100 саулықтан 112 
қозы. Сақа саулықтардың тірілей салмағы 68-80 кг, қырқылған орташа 
жылдық жүн мөлшері 1,1-1,5 кг, жасына байланысты қошқарлардың тірілей 
салмағы 105-123 кг, қырқылған орташа жылдық жүн мөлшері 2,1 кг. 
Ордабасы тұқымының облыс бойынша жалпы саны 30000 жуықтады [1].  

Қылшық жүнді құйрықты қойдың қозының салмағын бағалауда 
қозының құйрығы және дене өлшемдерінің индексін пайдаланады [2].  

Ордабасы тұқымын облыс бойынша өсіру тиімділігі 45,4% болса, 
қазақтың құйрықты қылшық жүнді қойынікі тек 27,3 4% құраған [1].  

Бүгінде аталған қой тұқымында «Бадам» және «Шәуілдір» тұқымішілік 
түрлері бар. «Бадам» тұқымішілік түрінде өнімділігіне байланысты төрт 
түрлі аталық із шығарылған (майлы-етті, етті-майлы, етті және майлы). Бұл 
тұқымішілік түрге жататын қойлар өнімділігі қазақтың құйрықты қылшық 
жүнді қой тұқымының стандартынан 12-18% артық. Тиімділігі де жоғары. 
Қазіргі кездегі мал саны 4,0 басқа жуықтады [3].  

Екінші тұқымішілік зауыттық түр «Шәуілдір» деп аталады. Бұл 
тұқымішілік түрді шығару барысында өнімділік қасиеттерінің 
айырмашылығы анық байқалатын екі аталық із (көп төлді және иір жүнді) 
шығарылды. Селекциялық жетістік тұрғысынан алғанда бұл тұқымішілік түр 
өнімділігі қазақтың құйрықты қылшық жүнді қой тұқымы стандар-тынан 
тірілей салмағы бойынша 10-15 % артық. Оңтүстік-Батыс өңірінің шөл 
аймағы жағдайында өсіруге бейім тұқым. Қазіргі кездегі мал саны 2,0 мың 
басқа жуықтады [2]. Жоғарыда айтылғандарды қорыта келе, Оңтүстік 
Қазақстан облысында бұрыннан аудандастырылып өсіріліп келе жатқан 
биязы жүнді және қаракөл қой шаруашылығымен қатар қазақтың құйрықты 
қылшық жүнді қой тұқымы негізінде шығарылған Ордабасы тұқымын 
өсірудің келешегі зор дейміз.  

Қазақстан Республикасының Агроөнеркәсіптік кешенін дамытудың 
2017-2021 жылдарға арналған мемлекеттік бағдарламасында қой 
шаруашылығында қозы еті мен биязы жүн өндірісі басым бағыты 
болатынын, қозы етін өндіру үшін қозыларды жыл бойы алу және өсіру 
технологиялары енгізілетінін, сондай-ақ қой етін субсидиялаудан экспорттық 
әлеуетін ескере отырып, қозы етін субсидиялауға көшу жүзеге асырылатын 
болатынын көрсетті. 

